Миян медшӧр тӧжд — аддзыны Коми Республикалӧн лунвывса районъясысь экономика сӧвмӧдан туйяс
Та йылысь юӧртіс дінмулӧн Веськӧдлан котырса Веськӧдлысьӧс вежысь Константин Ромаданов Сыктывдін районын «Чипан видзан Зеленечса фабрикаысь» уджалысьяскӧд аддзысьлӧм дырйи. К. Ромаданов висьталіс Коми Республикалӧн лунвывса районъяс сӧвмӧдан уджтас йылысь, кутшӧмӧс лӧсьӧдӧны сылӧн вӧзйӧм серти. Уджтас бӧртасӧн лоас выль производствояс лӧсьӧдӧм да та отсӧгӧн республикалӧн лунвыв мутасъяслысь экономика зумыдмӧдӧм.

«Талун кӧть тані и эмӧсь гырысь предприятиеяс, кыдзи Сыктывдінын «Чипан видзан Зеленечса фабрика», Луздорын «Лузалес» да мукӧд предприятие, республикаса лунвыв районъяс век жӧ экономика боксянь зэв слабӧсь. Налӧн сьӧмкудъясӧ 75 прӧчентыс воӧ республикаса сьӧмкудйысь дотацияясӧн. Та понда миян медшӧр тӧжд — аддзыны, кыдзи сӧвмӧдны сэтшӧм асшӧр уджалысьясӧс, кодъяс вермӧны лӧсьӧдны выль производствояс, уджалан местаяс, сы вӧсна мый буретш тайӧ лоӧ экономикалы подулӧн», - пасйис Константин Ромаданов. 

Коми Республикалӧн Веськӧдлан котырса Веськӧдлысьӧс вежысь висьталіс, мый лӧсьӧдны уджтассӧ отсалӧны Сыктывкарса канму университетысь студентъяс, кодъяс олӧны республикаса лунвыв районъясын, та вӧсна, вермас лоны, найӧ бӧр мунасны асланыс аймуӧ да босьтчасны бизнесӧ. К. Ромаданов лыддьӧ, мый арланьыс нин тайӧ удж кузя районъясын лоас дасьтӧма да заводитӧма медводдза бизнес-балаяс. «Ми кӧсъям гижны сэтшӧм уджтас, кутшӧм ачыс вӧзйысьӧ збыльмӧдны. Миян уджтасӧ пырӧны быдӧнлы гӧгӧрвоана балаяс, а сідзжӧ мероприятиеяс, кутшӧмъясӧс колӧ збыльмӧдны, медым балаясыс колана ногӧн уджалісны», - тӧдчӧдіс сійӧ.

Сыктывдін районӧ аслас удж кузя ветлігӧн К. Ромаданов видзӧдліс некымын предприятиелысь удж, медым донъявны, кутшӧм отсӧг налы колӧ сетны. Сідз, Веськӧдлан котырса Веськӧдлысьӧс вежысь сёрнитіс «Чипан видзан Зеленечса фабрикалӧн» юрнуӧдыськӧд предприятие сӧвмӧдан туйяс йылысь. Предприятиеса директор Николай Черный висьталіс порсь видзан комплексын выльмӧдан да техническӧя выль ног могмӧдан уджъяс йылысь. «2016 воын ми кӧсъям помавны став уджсӧ, да 2017 воын заводитны уджавны тыр вынӧн: предприятие кутас лэдзны 6,6 сюрс тонна порсь яй вонас», - юӧртіс  Николай Черный (ӧні видзан порсьяслӧн ловъя сьӧктаыс лоӧ 3,5 сюрс тонна вонас — пасйӧд).

Сідзжӧ К. Ромаданов тӧдмасис Сиферулла Дадашевлӧн вӧр переработайтан производствоӧн, кӧні уджалӧ 15 морт. Асшӧр уджалысь висьталіс, мый тӧвшӧр тӧлыссянь сылӧн уджалӧ уна пилаа вӧр переработайтан линияа выль цех. Таво С.Дадашев кӧсйӧ пуктыны пиломатериал косьтан оборудование, мый вылӧ сьӧмсӧ сылы сетӧма тшӧтш и предпринимательство юкӧнын ичӧт бала збыльмӧдӧм серти муниципальнӧй уджтас кузя сьӧмкудйысь сьӧма отсӧгӧн. 

«Парма ПЭВ» ИКК вӧр переработайтан мӧд предприятиеса директор Дмитрий Оксанов юӧртіс, мый кык во сайын организацияын лӧсьӧдӧма клеитӧм ӧшинь брус вӧчан удж, планъясын — дзонь ӧшинь вӧчӧм. Сідзжӧ Д. Оксанов индіс К. Ромадановлы пу шыбласъяс иналӧмын мытшӧдъяс вылӧ, а сідзжӧ пасйис, мый бӧръя кадӧ вӧчанторсӧ лои сьӧкыд вузавны, но сы серти, тайӧ недыр кежлӧ.

К. Ромаданов бура донъяліс вӧр переработайтан предприятиеяслысь уджсӧ да производство сӧвмӧдӧм кузя налысь планъяссӧ. «А Чипан видзан фабрика серти колӧ шуны, мый колана нога веськӧдлӧм отсӧгӧн предприятие талун зумыда сулалӧ кок вылас, збыльмӧдсьӧ инвестиция уджтас. Ӧнія кадлы лӧсялана производство да сылӧн вылыс тшупӧда культураыс кыпӧдӧ чипан видзан фабрикаса уджалысьяслысь асланыс удж вӧсна кывкутӧмсӧ», -  тӧдчӧдіс Коми Республикалӧн Веськӧдлан котырса Веськӧдлысьӧс вежысь.
